
Federalno ministarstvo okoliša i turizma, na osnovu čl. 65. i 71. Zakona o zaštiti okoliša („Službene novine Federacije BiH“, broj 15/21) i člana 7. stav (1) tačka a) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21, 33/22 i 104/22) i člana 200. Zakona o upravnom postupku („Službene novine Federacije BiH“ br 2/98, 48/99 i 61/22), rješavajući po zahtjevu stranke Vjetroelektrane Čardakov d.o.o., Travnik, za prethodnu procjenu uticaja na okoliš za – Projekat izgradnje Vjetroparka Vlašić, instalirane snage do 50 MW u općini Travnik, d o n o s i

RJEŠENJE

1. Utvrđuje se da za Projekat izgradnje Vjetroparka Vlašić, instalirane snage do 50 MW u općini Travnik, nije potrebno dalje provođenje procjene uticaja na okoliš putem izrade Studije uticaja na okoliš.

Dalje provođenje procjene utjecaja na okoliš izradom Studije utjecaja na okoliš nije potrebno iz sljedećih razloga:

· Na temelju kriterija iz priloga IV. Uredbe, o karakteristikama projekta, lokaciji projekta, karakteristikama potencijalnog uticaja, te uticaja koji su opisani u Zahtjevu investitora, 

· Uključivanjem javnosti i zainteresirane javnosti, konstatovano je da tokom rada neće biti značajnih uticaja na okoliš i zdravlje ljudi, a mjere zaštite okoliša tokom eksploatacije sadržane su u tački 3. dispozitiva ovog Rješenja,
· Nakon provedenog navedenog postupka i utvrđenog činjeničnog stanja, izvršena je ocjena svih dokaza koji su priloženi uz zahtjev, kao i mišljenja subjekata koja su dostavljena Ministarstvu prema članu 70. stav (3) Zakona.  Na to činjenično stanje i dokaze, primijenjena je  ček lista iz člana 6. stav (5) Uredbe, pa je utvrđeno da u ovom slučaju nije potrebno dalje provođenje procjene uticaja na okoliš putem izrade studije uticaja na okoliš.
2. Prethodna tačka 1. ovog dispozitiva odnosi se na Projekat izgradnje Vjetroparka Vlašić, instalirane snage do 50 MW u općini Travnik: 

a) Podaci o nositelju projekta: Vjetroelektrane Čardakov d.o.o. Travnik, Stanična b.b. 72 270 Travnik, BiH, odgovorna osoba: Slobodan Lončar, direktor,
b) Podaci o lokaciji i sažeti opis lokacije projekta: 
Kompanija Vjetroelektrane Čardakov d.o.o. Travnik kao Investitor, donijela je odluku o izgradnji vjetroparka na Vlašiću, teritorija opštine Travnik, Bosna i Hercegovina. Na predmetnoj lokaciji nema objekata koji bi mogli uticati na poziciju vjetroparka. Koncesiono područje za predmetne vjetroelektrane (vjetroparkove) i predviđa putnu i energetsku infrastrukturu, nalazi se na planini Vlašić. Mjerna kampanja za određivanje vjetropotencijala na navedenoj lokaciji predstavlja glavni preduslov i prvi korak ka razvoju i izgradnji vjetroparka. Direktni cilj projekta Vjetroelektrane Vlašić je proizvodnja električne energije za potrebe bosanskohercegovačkog elektroenergetskog sistema. Opći cilj projekta je unaprijediti i povećati obnovljive izovre energije u energetskom miksu Bosne i Hercegovine. Posebna pažnja se posvećuje solarnoj energiji vjetra, a posebno energiji vjetra na velikim nadmorskim visinama. Strateški cilj je proizvodnja energije iz obnovljivih izvora energije ulaganjem u projekte vjetroelektrana. Samim tim i vjetropark Vlašić će doprinijeti postizanju strateškog cilja i zbog toga će biti provedena kampanja mjerenja vjetra na lokaciji Vlašić s ciljem izgradnje vjetroelektrana i puštanja u rad. Ukupna očekivana snaga vjetroelektrane je 50 MW (10 x 5 MW). Na Vlašiću je planirana izgradnja stubova 10 vjetroelektrana.
U ovom momentu je poznato na kojoj lokaciji unutar sveobuhvatnog koncesionog područja će se ugraditi novi mjerni stub, tokom izgradnje predmetnih vjetroparkova, u idejnom projektu je predviđeno da lokacija mjernog stuba odgovara postojećoj lokaciji mjernog stuba, što se može detaljno vidjeti u Elaboratu o podizanju stuba za mjerenje vjetropotencijala. Planirano postavljanje stuba za mjerenje vjetropotencijala je na lokaciji na zemljištu označenom sa k.p. broj 1503 i 1504 K.O. Mala Bukovica na Vlašiću, teritorija opštine Travnik, Bosna i Hercegovina.
Građevinsko zemljište na kojem su planirani vjetroagregati, koje je sa 10 Ugovora za 10 lokacija na planini Vlašić (do 5 MW po lokaciji) o koncesiji od strane Vlade Srednjobosanskog kantona 07.03.2022. godine, dodjeljeno je firmi Vjetroelektrane Čardakov d.o.o. Travnik na korištenje u svrhu izgradnje, korištenja, građenja i održavanje postrojenja za pretvaranje energije vjetra u električnu energiju – vjetroelektrana na lokalitetu plato Vlašić.

c) Podaci o projektu i sažeti opis projekta: 

Zemljište na kome se planira postavljati stub za vjetroelektrane je kraškog porijekla sa tankim površinskim slojem ilovače. Neposrednu okolinu odlikuje niska vegetacija. Zemljište mikrolokaliteta nije pogodno za obrađivanje. Pristupni put je makadamski kojim se kreće građevinska i terenska mehanizacija.
PRISTUPNI PUT STUBA

Za pristupni put do lokacije koncesionog područja, kao i unutar samog koncesionog područja, potrebno je iskoristiti, koliko je to moguće, postojeći pristupni makadamski put na Valšiću, te projektom predvidjeti njegovo proširenje/rekonstrukciju za prevoz komponenti vjetroagregata.

Tamo gdje nije moguće iskoristiti postojeći put, projektom predvidjeti novi pristupni put do same lokacije vjetroelektrana. S obzirom da svaki proizvođač opreme vjetroelektrana ima svoje uslove (tehničke smjernice) za izgradnju pristupnih puteva i montažnih platoa, treba koristi i raspoložive smjernice poznatih proizvođača.
DIMENZIJE TORNJA
SG 5.0-145 predstavlja portfelj tornja sa visinama čvorišta u rasponu od 90m do 165m. Informacije za tornjeve osnovne linije su uključene u nastavku.
.Visina stuba 90m (osnovni dizajn)
	TORANJ HH 90 SG 5.0-145

	
	Sekcija 1 (dno)
	Sekcija 2
	Sekcija 3
	Sekcija 4 (top)

	Vanjski dijametar gornje prirubnice (m)
	4.028
	4.021
	4.017
	3.503

	Vanjski dijametar donje prirubnice (m)
	4.115
	4.028
	4.021
	4.017

	Visina sekcije (m)
	16.180
	23.300
	23.520
	25.000

	Strukturna težina presjeka (kg)
	57816.9
	56781.6
	43822.1
	40855.4

	Ukupna težina sekcije (kg)
	59721.9
	57830.1
	44880.5
	41980.4

	Ukupna visina tornja (m)
	88.000
	
	
	

	Ukupna težina tornja (kg)
	204412.9
	
	
	


Tabela 2. Visina čvorišta tornja 102,5m (osnovni dizajn)
	TORANJ HH 102.5 SG 5.0-145

	
	Sekcija 1 (dno)
	Sekcija 2
	Sekcija 3
	Sekcija 4 (top)

	Vanjski dijametar gornje prirubnice (m)
	4.43
	4.422
	4.017
	3.503

	Vanjski dijametar donje prirubnice (m)
	4.40
	4.43
	4.422
	4.017

	Visina sekcije (m)
	19.700
	25.300
	28.100
	27.336

	Strukturna težina presjeka (kgs)
	77660.4
	70833.2
	58363.2
	46332.5

	Ukupna težina sekcije (kgs)
	79730.4
	71971.7
	59627.7
	47562.6

	Ukupna visina tornja (m)
	100.446
	
	
	

	Ukupna težina tornja (kg)
	258892.5
	
	
	


Tabela 3. Visina čvorišta tornja 127,5m (osnovni dizajn)
	TORANJ HH 127.5 SG 5.0-145

	
	Sekcija1 (dno)
	Sekcija2
	Sekcija3
	Sekcija4
	Sekcija5
	Sekcija 6 (top)

	Vanjski dijametar gornje prirubnice (m)
	4.5780
	4.4300
	4.4255
	4.1235
	3.8190
	3.5030

	Vanjski dijametar donje prirubnice (m)
	4.6800
	4.5780
	4.4300
	4.4255
	4.1235
	3.8190

	Visina sekcije (m)
	13.515
	17.595
	19.970
	22.980
	24.440
	27.000

	Strukturna težina presjeka (kg)
	73681.7
	68286.1
	64342.0
	61693.5
	51990.1
	46346.0

	Ukupna težina sekcije (kg)
	74777.2
	69077.9
	65240.7
	62727.6
	53089.9
	47561.0

	Ukupna visina tornja (m)
	125.510
	
	
	
	
	

	Ukupna težina tornja (kg)
	372474.4
	
	
	
	
	


3. Mjere zaštite okoliša :
Mjere zaštite za vodu i tlo
U toku izgradnje
• plan organizacije gradilišta treba da sadrži i rješenje sanitarnih potreba zaposlenika sa odgovarajućim tretmanom otpadnih voda. Posmatrano područje nije obuhvaćeno sistemom javne kanalizacije. Na gradilištu objekta treba postaviti sanitarne čvorove u vidu montažnih PVC tipskih higijenskih toaleta i locirati ih na mjestima dovoljno udaljenim od ostalih objekata. Osim toga, na lokaciji transformatorske stanice treba predvidjeti separator ulja i masti za eventualno razliveno ulje iz transformatora; 

• Investitor je dužan izraditi procedure u slučaju prosipanja ulja i maziva, za fazu remonta kod korištenja vjetroparka i prateće transformatorske stanice, koje trebaju biti date operaterima pogona i postrojenja na korištenje, prije puštanja u rad vjetroparka; 

• osim toga, potrebno je izgraditi sistem za odvođenje i prihvat ulja ukoliko transformator sadrži više od 15000 kg ulja. Sistem se treba sastojati od sabirne jame, rešetke, sabirnog cjevovoda, uljne jame i odvoda sa kontrolnim oknom. Sistem se izvodi ispod energetskog transformatora. Uljna jama mora imati takav volumen da može primiti ukupnu količinu ulja koju sadrži transformator. Sistem izvesti tako da oborinske ili podzemne vode ne ometaju njegovu namjenu.
· Materijal iz iskopa temelja će se koristiti za nasip i popunjavanje neravnina prilikom izgradnje platoa i pristupnih puteva. Deponovanje materijala iz iskopa u blizini izvorišta, nije dopušteno. Lokacija mora biti odabrana tako da nema štetnih uticaja na vode, 

· Plan organizacije gradilišta treba osigurati da se lokacija za smještaj građevinske mehanizacije nalazi na dovoljnoj udaljenosti od identificiranih izvorišta. Ovaj plan također treba osigurati da se skladišta goriva, mazivnih ulja, hemikalija, te manipulacija sa istim, trebaju odvijati u sigurnim područjima, a nikako se ne smiju skladištiti na nezaštićenom tlu. Nadzor nad ovom mjerom je Izvođač, koji u slučaju zagađenja vodotoka, treba snositi punu administrativnu i pravnu odgovornost za onečišćenje svih vodenih površina prema postojećoj regulativi. Plan organizacije gradilišta treba da sadrži i rješenje sanitarnih potreba  zaposlenika sa odgovarajućim tretmanom otpadnih voda. Ako je potrebno, napraviti odvod oko mehanizacije i servisne podloge, a vodu iz odvoda odvesti do uređaja na prečišćavanje,

· Osnovni princip je odvajanje opasnog od neopasnog otpada, odvajanje građevinskog od ostalih kategorija, odvajanje otpadnog biljnog tkiva (drveće, šiblje, panjevi, grmlje), te posebno odvajanje otpada koji se može reciklirati.

U toku eksploatacije

· Investitor je dužan izraditi procedure u slučaju prosipanja ulja i maziva, za fazu remonta kod korištenja vjetroparka i prateće transformatorske stanice, koje trebaju biti date operaterima pogona i postrojenja na korištenje, prije puštanja u rad vjetroparka. Osim toga, potrebno je izgraditi sistem za odvođenje i prihvat ulja iz transformatora. Sistem se treba sastojati od sabirne jame, rešetke, sabirnog cjevovoda, uljne jame i odvoda sa kontrolnim oknom. Sistem se izvodi ispod energetskog transformatora. Uljna jama mora imati takav volumen da može primiti ukupnu količinu ulja koju sadrži transformator. Sistem za odvođenje ulja se izvodi tako da ulje koje ističe iz energetskog transformatora ne može gorjeti u uljnoj jami (postavljanjem sloja kamena debljine najmanje 300 mm, granulacije oko 40/60 mm na metalnu rešetku ili mreži kojom se jama odvaja od okolnog prostora). Sistem izvesti tako da oborinske ili podzemne vode ne ometaju njegovu namjenu. 

· Opasni otpad i njihova ambalaža koji se skupljaju ili skladište moraju biti označeni u skladu sa propisima koji uređuju označavanje opasnih tvari. Opasni otpad treba skupljati na za to određenim i označenim mjestima. Eventualno miješanje otpada nije dozvoljeno osim ako je to u skladu sa propisima.

· Otpadna ulja treba čuvati i skupljati odvojeno. Zabranjeno je izlijevanje otpadnih ulja u površinske i podzemne vode ili na tla, što važi i za tvari u kojima su mineralna ili sintetička ulja.

Mjere za zaštitu flore i faune

U toku izgradnje

· Svi iskopi i poravnanja načinjeni tokom radova moraju se zatrpati uskladištenim pokrovnim slojem tla do oblika koji odgovara primarno zatečenom reljefu i ostaviti prirodno rekultivirati autohtonom vegetacijom, 

· Prilikom izvođenja zahvata i demontaže kretanje teške mehanizacije treba ograničiti na postojeću cestovnu infrastrukturu i puteve u cilju da se narušavanje prirodnog izgleda staništa svede na najmanju moguću mjeru kako bi se očuvala raznolikost autohtone flore, te kako se ne bi povećalo unošenje antropogenih vrsta,

· Radove izvoditi u periodu kada nisu planirane migracije divljači,

· Tokom projektovanja uvažiti tehničke mjere te primijeniti sva svjetska iskustva u pogledu zaštite ornitofaune, npr. vršni dijelovi lopatica obojeni u crvenu boju biti će uočljiviji za ptice tokom dana (posebno za grabljivice), noćno treperavo osvjetljenje što uključuje periodično paljenje i gašenje, kako bi se doprinijelo izbjegavanju sudara ptica sa vjetroagregatima pri noćnim preletima. Preporuka je da raspored vjetroagregata bude što linearniji, jer gusti i raštrkani raspored nepovoljno utče na ptice prilikom preleta selica i grabljivica,
U toku ekploatacije

· Ukoliko dođe do pronalaska gnijezda osjetljivih vrsta ptica ili kolonija šišmiša, potrebno je obavijestiti nadležnu instituciju te ih zaštititi od uznemiravanja.  
· Na lokaciji se ne smiju postavljati ograde, izuzev ograde oko trafostanice, kako bi migracijski putevi i prirodni koridori ostali slobodni za korištenje od strane kopnene faune.
· Izraditi okvir djelovanja za smanjenje uticaja vjetroelektrana na šišmiše i ptice, a koji podrazumijeva dvogodišnji monitoring nakon izgradnje zahvata, te moguću naknadnu primjenu mjere regulisanja režima rada pojedinih vjetroagregata u zavisnosti od rezultata monitoringa. 
Mjere za zaštitu zraka

U toku izgradnje

· redovno održavati mašine, postrojenja i uređaje,

· održavati transportne puteve tokom izgradnje i korištenja objekata čistima,

· pridržavanje pravila prijevoza materijala po manipulativnim i transportnim površinama,

· izvođač radova dužan je koristiti savremenu građevinsku mehanizaciju, vozila i druga sredstva rada koja ispunjavaju okolišne standarde u pogledu emisije štetnih gasova,

· sve mašine trebaju posjedovati odgovarajuće javne isprave o tehničkoj ispravnosti,

· ograničiti brzinu vozila tokom gradnje na lokaciji.

U toku ekploatacije

U toku eksploatacije zahvat neće imati značajan uticaj na kvalitet zraka.

Mjere za zaštitu od buke

U toku izgradnje

· redovno održavati mašine, postrojenja i uređaje,

· pridržavanje pravila prijevoza materijala po manipulativnim i transportnim površinama,

· izvođač radova dužan je koristiti savremenu građevinsku mehanizaciju, vozila i druga sredstva rada koja ispunjavaju okolišne standarde u pogledu emisije buke,

· sve mašine trebaju posjedovati odgovarajuće javne isprave o tehničkoj ispravnosti.

U toku ekploatacije

· S obzirom na prirodu postrojenja, u prvoj godini rada vjetroelektrane predlaže se mjerenje razine buke u okolišu lokaliteta jednom za dnevni i noćni period od strane ovlaštenog poduzeća. Parametri koji trebaju biti određeni su Leq(A) i L1% (A). Ukoliko rezultati mjerenja budu zadovoljavajući, ne reporučuje se mjerenje buke s obzirom na lokaciju VP Vlašić i da u blizini lokacije nema naseljenih područja.

Mjere za smanjenje upotrebe sirovina, vode i energije na minimum 

• aktivnosti koje se odnose na smanjenje upotrebe vode ogledaju se prije svega u preventivnom održavanju cijele vodovodne instalacije (zamjena česmi, ventila, dihtunga i cjevovoda). 
Način izvještavanja o rezultatima monitoringa 
Izvještaj o činjeničnom stanju uticaja Vjetroelektrane Čardakov - Vlašić na okoliš će se dostavljati Federalnom ministarstvu okoliša i turizma.
Mjere smanjenja utiecaja vjetroelektrane na ptice i šišmiše tijekom i nakon izgradnje:

· U slučaju identifikacije zaštićenih i strogo zaštićenih vrsta, njihova staništa treba zaštititi od mogućnosti utjecaja, te gdje je god moguće, privremeno ih ograditi u cilju njihove zaštite tokom izgradnje,

· Sve “grube” radove izvoditi od jula do marta tako da se ptice ne ometaju tijekom perioda gniježđenja,

· Svesti na minimum puteve, ograde i ostalu infrastrukturu,

· Razviti plan restauracije staništa, takav da otklanja ili umanjuje negativne utjecaje na osjetljive vrste ptica, a koji održava ili unaprijeđuje uvjete staništa za ostale vrste,

· Izbjegavati privlačenje gustih populacija plijena (glodavaca) koji koriste ptice grabljivice,

· Smanjiti dostupnost strvina provođenjem odgovorne zoohigijene (uklanjanje uginulih životinja, zabrana slobodne paše itd.) da bi se izbjeglo privlačenje škanjaca, orlova i lešinara,

· Radove uklanjanja postojeće vegetacije i pripreme terena potrebno je izvoditi izvan razdoblja gniježđenja većine vrste ptica (od početka augusta do kraja marta), a u slučaju pronalaska gnijezda ugroženih vrsta ptica potrebno je spriječiti svako uznemiravanje te o pronalasku obavijestiti nadležnu instituciju,

· U slučaju pronalaska kolonije šišmiša nužno je ne uznemiravati ih i ne rastjerivati te o pronalasku obavijestiti nadležnu instituciju,

· Preporučljivo je obojiti lopatice UV bojama koje ih čine uočljivim pticama,

· Obavezno je postavljanje naprava koje enemogućavaju slijetanje ptica na strukture vjetroturbine,

· Instalirati treptuća svjetla na gondolama vjetroturbina kako bi noću bile vidljive pticama i tako spriječiti potencijalne kolizije ptica s vjetroturbinom,
· Instalirati ultrazvučne uređaje koji će služiti kao repelent odnosno sredstvo za odvraćanje šišmiša od vjetroturbina čime će se smanjiti potencijalni broj sudara;
Monitoring ornitofaune:

Ovaj monitoring treba da obuhvati dvogodišnje praćenje ptica da bi se dobio kompletan uvid u utjecaj koji Vjetropark Vlašić može imati na ptice tijekom svog rada. Istraživanje treba biti provedeno po metodologiji koja predstavlja najbolju europsku praksu u provođenju monitoringa na područjima vjetroparkova (Scottish Natinal Heritage 2017) i koja je opće prihvaćena od strane svih relevantnih  zaštitarskih i finansijskih organizacija (IFC, EBRD). Jednogodišnji monitoring bi trebalo da pruži informacije o korištenju projektne oblasti od strane ptica koje su sklone sudarima sa vjetroturbinama – ciljne vrste, brojnosti i distribuciji ptica koje se gnijezde na projektnom području i okolini (ptice grabljivice koje imaju veće areale aktivnosti). 

Monitoring nakon izgradnje treba pružiti sljedeće rezultate:

1. Faktor smrtnosti ( broj uginulih ptica),

2. Faktor rizika (smrtnost) za svaku turbinu i polje vjetroelektrane u cjelini,

3. Razdoblje povećanog i smanjenog rizika tijekom godine,

4. Utjecaj vremenkih prilika na faktore prisutnosti i smrtnosti,

5. Faktor rizika za vrste s visokim stupnjem ugroženosti.

Metodologija istraživanja treba da se sastoji od:

1. Istraživanje po povoljnim tačkama (Vantage point survey),

2. Istraživanje ptica gnjezdarica,

3. Istraživanje ptica grabljivica,

4. Istraživanje sova i drugih noćnih vrsta ptica,

5. Mjesečni pregled/monitoring platoa vjetroturbina u cilju pronalaženja mrtvih jedinki, kako bi se utvrdilo je li došlo do sudara i koliko često.

Svaki vjetroagregat treba nadzirati zasebno i to makar jednom mjesečno – u razdoblju od decembra do aprila, te dva puta mjesečno – od maja do novembra. Potreban je pojačan nadzor u slučaju smanjene vidljivosti, kada se očekuje da bi ptice mogle koristiti vjetroagregate kao odmorište u vrijeme seobe. U krugu od 50 metara od turbine za manje ptice i u krugu od 250 metara za grabljivice treba odrediti vrstu ptica i njihov broj, te njihovo ponašanje (da li lete oko turbine, stoje na  njoj, love itd).

Pored ciljnih vrsta, informacije se prikupljaju i za sekundarne ciljne vrste. U ove vrste spadaju one vrste sa manjim rizikom od sudara sa vjetrenjačama poput čaplji i/ili ptica grabljivica i močvarica od nižeg značaja za zaštitu od primarnih.

Također, tijekom istraživanja bilježi se i prisustvo svih drugih vrsta ptica prisutnih na projektnoj oblasti. Spisak svih zabilježenih vrsta ptica treba priložiti na kraju godišnjeg izvještaja.

Ovisno o rezultatima, ukoliko bude potrebno odrediti će se da li je potrebno nastaviti monitoring ili poduzeti potrebne zaštitne mjere. U slučaju da se utvrdi smrtnost ptica predvidjeti provedbu svih mogućih mjera zaštite uključujući i prilagođavanje i/ili ograničavanje rada vjetroturbina u vrijeme najveće aktivnosti, osobito za vrijeme proljetnih i jesenskih  sezonskih migracija kao i dnevnih migracija prema lovnom staništu. 

Monitoring šišmiša:

Potrebno je provesti monitoring nakon izgradnje energetskog parka. Ovaj monitoring treba obuhvatiti dvogodišnje praćenje šišmiša da bi se dobio kompletan uvid u stanje i zastupljenost šišmiša na utjecajnom području koje obuhvaća Vjetropark Vlašić. Istraživanje treba izvršiti prema metodologiji koja predstavlja najbolju europsku praksu u provođenju monitoringa na područjima vjetroparkova (EUROBATS) i koja je općeprihvaćena od strane svih relevantnih zaštitarskih i finansijskih organizacija (IFC, EBRD). Dvogodišnji monitoring treba pružiti informacije o korištenju projektne oblasti od strane šišmiša, brojnosti i distribuciji na projektnom području i okolini kako bi se izračunao indeks aktivnosti koji ukazuje na značaj istraživanog područja za faunu šišmiša.

Metodologija istraživanja treba se sastojati od:

1. Istraživanja pomoću ručnog detektora za šišmiše, 

2. Istraživanja pomoću automatskih detektora za šišmiše,

3. Istraživanje platoa oko vjetroturbina u cilju pronalaženja mrtvih jedinki, kako bi se utvrdilo je li došlo do sudara i koliko često.
U skladu sa ovim rješenjem rezultate monitoringa dostavljati ovom federalnom ministarstvu.
· Sukladno smjernicama zaklade Scottish National Heritage za monitoring ptica i šišmiša tijekom realizacije projekata i najboljim međunarodnim praksama, prije izgradnje VE Vlašić, potrebno je provesti monitoring nultog stanja faune ptica i šišmiša u trajanju od jedne godine.

· Potrebno je izvršiti dodatna istraživanja ornitofaune prije puštanja u rad vjetroelektrane, tj. provesti obvezan monitoring nultog stanja faune ptica i šišmiša u trajanju od jedne godine,  (u vrijeme migracija ptica) i faune slijepih miševa (od marta do septembra) od strane stručnih biologa/ekologa, te na osnovu dobivenih podataka razmotriti promjenu rasporeda vjetroagregata kako bi se pozicionirali što linearnije, jer gusti, raštrkani raspored nepovoljno utiče na ptice selice i grabljivice prilikom preleta i po potrebi predložiti dodatne mjere zaštite. U slučaju pronalaska gnijezda ugroženih vrsta ptica (posebno grabljivica) spriječiti svako uznemiravanje ovih vrsta za vrijeme gniježđenja.

· Također, potrebno je izvršiti dodatna istraživanje flore sa fokusom na ugrožene, osjetljive i endemične biljne vrste.

4. Zahtjev za prethodnu procjenu uticaja na okoliš smatra se sastavnim dijelom ovog rješenja.

5. U slučaju promjena na planiranom projektu, investitor je dužan u vezi sa istim obratiti se Federalnom ministarstvu okoliša i turizma, kako bi se primjenile odredbe Poglavlja IX. Zakona (Procjena uticaja na okoliš) i Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH", broj: 51/21 i 33/22 i 104/22).
6. Pravomoćno rješenje da nije potrebno dalje provođenje procjene uticaja na okoliš putem izrade Studije uticaja na okoliš, dostavlja se nadležnom organu kod podnošenja zahtjeva za izdavanje urbanističke saglasnosti u skladu sa posebnim propisom iz oblasti građenja (član 1. Uredbe o izmjenama i dopunama Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš ("Službene novine Federacije BiH", broj: 33/22).
7.
Za predmetni projekat prema Uredbi kojom se utvrđuju pogoni i postrojenja koja moraju imati okolišnu dozvolu ("Službene novine Federacije BiH", broj: 51/21, 74/22) i Pravilniku o pogonima, postrojenjima i skladištima u kojima su prisutne opasne supstance koje mogu dovesti do nesreća većih razmjera ("Službene novine Federacije BiH", broj: 51/21 i  96/22) nije potrebno pribaviti okolišnu dozvolu.
8.
U skladu sa članom 84. Zakona o zaštiti okoliša FBiH, za pogone i postrojenja za koje nije potrebno pribaviti okolišnu dozvolu, opšte obaveze operatora u vezi sa zaštitom okoliša propisuju se i kroz druge potrebne dozvole.  Mjere zaštite okoliša moraju se poštovati tokom izgradnje, rada, održavanja i prestanka rada pogona i postrojenja. 
9.
Inspekcijski nadzor nad provođenjem mjera zaštite okoliša u skladu sa ovim Rješenjem nadležna je Federalna uprava za inspekcijske poslove.
10. Nastale količine svih vrsta otpada u fazi izgradnje, rada ili prestanka rada postrojenja potrebno je prijaviti u bazu podataka u skladu sa Zakonom o upravljanju otpadom („Službene novine FBiH“, 33/03, 72/09, 92/17) i pripadajućim podzakonskim aktima koju vodi Fond za zaštitu okoliša.
11. Ovo rješenje prestaje važiti ukoliko se promijene uslovi u skladu s kojima je izdato.
OBRAZLOŽENJE

Podnositelj zahtjeva – Vjetroelektrane Čardakov d.o.o. Travnik, obratio se dana 22.03.2023. godine Federalnom ministarstvu okoliša i turizma sa zahtjevom za prethodnu procjenu utjecaja na okoliš za Projekat izgradnje Vjetroparka "Vlašić" instalirane snage 50 MW, općina Travnik. Zahtjev je predat u formi koju nalaže Uredba o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21, 33/22 i 104/22) ( u daljem tekstu Uredba), na obrascu iz Priloga III. Uredbe, izrađen od strane ovlaštene konzultantske kuće TQM d.o.o, Lukavac.

Pravni osnov za vođenje postupka prethodne procjene uticaja na okoliš su odredbe člana 65., 68. i 71. Zakona o zaštiti okoliša i član 7. stav (1) tačka a) Uredbe. Naime, za projekte sadržane u Prilogu II. Projekti za koje Federalno ministarstvo odlučuje o potrebi provođenja procjene uticaja na okoliš, poglavlje 3. ENERGETSKA INDUSTRIJA (h) Postrojenja koja koriste snagu vjetra za proizvodnju električne energije, Federalno ministarstvo okoliša i turizma provodi postupak prethodne procjene u kojem će odlučiti o potrebi daljeg provođenja procjene uticaja na okoliš putem izrade Studije.

Nakon uvida u dostavljeni zahtjev i priloženu dokumentaciju, utvrđeno je da je podnositelj Zahtjeva dostavio:

a) Zahtjev za prethodnu procjenu utjecaja na okoliš u formi obrasca iz Priloga III. Uredbe  izrađen od strane ovlaštene konzultantske kuće TQM d.o.o, Lukavac, decembar 2022,
b) Kopiju Idejnog projekta za VE Vlašić, izrađen od strane „dom projekt“ d.o.o., Travnik, oznaka projekta VP 01/09/22
c) Kopija Ugovora o koncesiji između Vjetroelektrane Čardakov d.o.o., Travnik i Ministarstva privrede SBK, Travnik, bez zadnje stranice sa datum i brojem ugovora ,
d) Netehnički rezime, TQM d.o.o., Lukavac,
e) Izjava o istinitosti, tačnosti i potpunosti podataka sadržanih u zahtjevu (Prilog V) koja je potpisana od odgovornog lica podnosioca zahtjeva  (NIJE ovjerena u skladu sa Uredbom – nije original, već skenirani primjerak),

Razmatrajući podneseni zahtjev i uvidom u priloženu dokumentaciju, utvrđeno je da je zahtjev podnešen kako je propisano na obrascu iz Priloga III. Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21), ali da ne sadrži sve potrebne elemente propisane članom 69. stav (2) Zakona o zaštiti okoliša („Službene novine Federacije BiH“, broj 15/21).

Dana 13.04.2023. godine, investitoru je upućen akt kojim je tražena dopuna Zahtjeva za prethodnu procjenu uticaja na okoliš za projekt izgradnje vjetroelektrane, u skladu sa članom 69. stav (2) Zakona o zaštiti okoliša („Službene novine Federacije BiH“, broj 15/21) na način:

1. Poglavlje C.1.8. Navesti planirane aktivnosti djelotvornog smanjivanja utjecaja, iz tabele Prilog III, je potrebno dopuniti na način da u toj tački navedete adekvatne mjere koje bi djelotvorno smanjile negativne utjecaje koje će projekat imati u fazi izgradnje kao i u fazi eksploatacije.

Dakle, za sve utjecaje koji su identifikovani u tačkama C13., C1.5, C1.6, i C 1.7, potrebno je propisati adekvatne mjere koje će predmetne negativne utjecaje svesti na minimum ili u potpunosti otkloniti.

Poglavlje C.1.8. je najvažnije poglavlje Priloga III Uredbe, i u tom poglavlju zadatak je ovlaštenika/konzultanske kuće da u skladu sa zakonskom legislativom predloži mjere i monitoring koji je potrebno da investitor izvrši u postupku izgradnje i eksploatacije projekta.

Kako se u konkretnom slučaju radi o projektu izgradnje vjetroparka potrebno je da prilikom predlaganja mjera i monitoringa uzmete u obzir Pravilnik o načinima, metodama i tehničkim sredstvima koji najmanje ometaju divlje vrste/podvrste ili staništa njihovih populacija, te ograničavanje zahvata u staništa populacija životinjskih vrsta u vremenu koje se poklapa s njihovim životno značajnim razdobljima ( „Službene novine Fedracije BiH“, broj 87/21).
U skladu sa naprijed navedenom Uredbom, potrebno je dostaviti sljedeće priloge:

1. Izjava o istinitosti, tačnosti i potpunosti podataka sadržanih u zahtjevu (Prilog V.) u skladu sa stavom (4) člana 6. navedene Uredbe, koju zakonski zastupnik investitora (podnositelj zahtjeva), pod moralnom, materijalnom i krivičnom odgovornošću, daje pred nadležnim organom (općina ili notar) – original,
2. Izvod iz prostorno-planskog akta – izdat od nadležne službe (original ili ovjerena kopija), iz kojeg je vidljivo da je prostornim planom dopuštena realizacija predmetnog projekta,

3. Ugovor o koncesiji ili zemljišnoknjižni izvadak ili gdje je to odgovarajuće, kupoprodajni ugovor ili ugovor o zakupu ili ugovor o poklonu i slično ili Odluka o proglašenju javnog interesa ili neki drugi odgovarajući akt koji dokazuje pravo na upotrebu zemljišta ili objekta na kojem se nalazi planirani projekat službe (original ili ovjerena kopija),

4. Elektronsku kopiju zahtjeva na memorijskom stiku ili CD-u, kako bi predmetni Zahtjev se mogao staviti na javni uvid na web stranicu ovog federalnog ministarstva.

Dana 24.05.2023. godine investitor je dostavio dopunu Zahtjeva, te između ostaloga, u bitnom dostavlja: 
- Dopunjeni Zahtjev za prethodnu procjenu utjecaja na okoliš (Prilog III)
- Izjava o istinitosti, tačnosti i potpunosti podataka sadržanih u zahtjevu (Prilog V) koja je potpisana od odgovornog lica podnosioca zahtjeva (ovjerena u skladu sa Uredbom)

- Ovjerenu kopiju Ugovora o koncesiji za izgradnju VP Vlašić za lokacije I-IX 

- Obavješetenje broj 0037-05/23 (umjesto izvoda iz PP SBK)

Dana 30.05.2023. godine, investitor dostavlja dopunu – ovjerenu kopiju dokumenta – Informacija o usvajanju IDPP, broj: 07-19-3695/23 od 25.05.2023. godine, izdatu od strane Ministarstva prostornog uređenja, građenja, zaštite okoliša, povratka i stambenih poslova kantona Središnja Bosna.

U svezi sa gore navedenim, kako je Sabor kantona Središnja Bosna Zaključkom broj: 02-234/23 od 15.03.2023. godine usvojio Prijedlog izmjena i dopuna Prostornog plana SBK 2005-2025, investitor se obratio ovom federalnom ministarstvu molbom za prolongiranje roka za odgovor na zahtjev – za dostavljanje dopune – izvoda iz prostornog plana u dva navrata dana 07.07.2023. godine i dana 28.08.2023. godine. Investitoru je odobreno dodatno prolongiranje roka za dostavu dopune – izvoda iz prostornog plana za dodatnih 30 dana.

Dana 06.10.2023. godine, investitor dostavlja dopunu zahtjeva – ovjerenu kopiju izvoda iz prostorno-planskog akta iz kojeg je vidljivo da je prostornim planom dopuštena realizacija predmetnog projekta. U prilgu se dostavlja Izvod iz prostorno planskog dokumenta broj: 07-19-3695/23 od 05.09.2023. godine, izdat od strane Ministarstva prostornog uređenja, građenja, zaštite okoliša, povratka i stambenih poslova kantona Središnja Bosna.
Kako u skladu sa članom 40. i 70.  Zakona o zaštiti okoliša („Službene novine Federacije BiH“, broj 15/21), nadležno ministarstvo  treba da osigura učešće javnosti u postupcima prethodne procjene uticaja na okoliš, dokumentaciju smo radi upoznavanja sa namjeravanim zahvatom i davanja primjedbi i sugestija,dana 13.11.2024. godine, dostavili zainteresiranim subjektima: 

· Federalnom ministarstvu kulture i sporta - Zavod za zaštitu spomenika,

· Zavod za javno zdravstvo SBK/KSB, 
· Ministarstva prostornog uređenja, građenja, zaštite okoliša, povratka i stambenih poslova SBK/KSB,
· Općini Travnik – Služba za opću upravu, i BiZ (obavijestiti MZ i NVO) i,

Pored toga, navedenim subjektima i svoj drugoj zainteresiranoj javnosti osiguran je besplatan uvid u dokumentaciju priloženu uz taj zahtjev postavljanjem zahtjeva na web stranicu Federalnog ministarstva okoliša i turizma, dana 16.11.2024 godine. U tom cilju osigurano je da navedeni subjekti dostave svoja mišljenja Ministarstvu u roku od 30 (trideset) dana od dana objavljivanja na web stranici.
Dana 18.12.2023. godine zaprimljena je primjedba na Zahtjev od strane Marka Bokulića – Paklarevo bb, Turbe 71 283, planinara, ekologa i predstavnika UG “vlašić park prirode” u kojem navodi primedbe, između ostaloga u bitnom: “lokacija projekta vjetroelektrane je treća i četvrta zaštićena zona slivnog područja Plave vode, ne postoje nikakva istraživanja niti za koncesiju niti u postupku ovog postupka uticaj na okoliš – u zahtjevu koji j erađen nema potpisanih biologa, geologa, geografa niti stručnjaka za floru i faunu”.
Dana 22.12.2023. godine zaprimljeno je Stručno mišljenje o utjecaju na kulturno – historijsko naslijeđe predmetnog projekta, pod brojem: 07-36-4-5804-1/23 A.T. od 19.12.2023 godine, u kojem je navedeno da Zavod za zaštitu spomenika FBIH “daje pozitivno stručno mišljenje iz aspekta zaštite kulturno-historijskog naslijeđa za projekat izgradnje Vjetroparka Vlašić IS 50 MW, Općina Travnik.”

Investitoru su primjedbe i mišljena upućeni, kako bi se na iste mogao i očitovati, što je investitor i učinio - dana 15.01.2024. godine dostavljen je stručni odgovor na primjedbe Marka Bokulića.

U predmetnom odgovoru je između ostaloga, u bitnom navedeno: „u zabranjenim aktivnostima Prema Odluci o izvorištu Plava voda ( Odluka o zaštiti izvorišta) u zabranjenim aktivnostima nije navedena aktivnost istraživanja vjetropotencijala  i izgradnje vjetroelektrana, jer se ova aktivnost predma navedenoj Odluci ne smtarta onom kojamože imati negativne posljedice na izvorište. Nadalje, uticaj na biološku raznolikost je prikazan u odjeljku c.1.3., i za potrebe izrade Studije i Zahtjeva TQM tim u svom sastavu ima tri biologa čije se stručno mišljenje konsultuje ukoliko se vrši ispitivanje uticaja na floru i faunu”.  Uz odgovor je dostavljeno sljedeće: Zaključak o izdavanju stručnog mišljenja – izvoda iz Prostorno Planskog akta SBK 2005-2025 broj: 07-19-3695/23 od 05.10.2023., Odluka o zaštiti izvorišta vode za piće „Bašnunar” broj: 01-1-01-3-3-327/19 od 09.08.2019, Grafički prilog Zaštitne zone izvorišta Plava Voda broj: 04/321-1-38-44/20 od 24.08.2020. godine kao i Obavještenje Agencije za vodno područje rijeke Save u kojem je navedeno da navedena aktivnost – izgradnja vjetroelektrane, nije obuhvaćena članom 109. Zakona o vodama te za isto nije potrebno ishodovanje vodnih akata, broj: 40-1228-2/22 od 16.11.2022.godine.
Dana 25.01.2024. godine, ovo federalno ministarstvo je proslijedilo odgovor na primjedbe/komnetare Marku Bokuliću. Do dana izdavanja ovog rješenja, nisu zaprimljeni novi komentari, niti primjedbe odnosno sugestije na Zahtjev od strane Marka Bokulića - što se u ovom upravnom postupku ima smatrati da su prijemom odgovora na primjedbe otklonjeni svi nedostaci prvobitnog zahtjeva, te se nastavilo sa upravnim postupkom prethodne procjene ujtecaja na okoliš.
Dodatno je od investitora tražena dopuna zahtjeva, dana 22.03.2024. godine je traženo da se Zahtjev za prethodnu procjenu utjecaja na okoliš dopuni na način:

1. Tačka A1.2. – Opis projekta uključujući podatke o njegovoj namjeni i veličini – dopuniti sa konkretnim planiranim projektim izgradnje Vjetroparka Vlašić – Opisati Podatke o lokaciji i sažeti opis lokacije projekta kao i Podake o projektu i sažeti opis projekta ( sa koordinatnim tačkama planiranih 10 vjetroturbina)
2. Tačka A2.1. – Detaljno opišite okoliš na području pod utjecajem projekta – dopuniti sa konkretnim opisom okoliša ( u ovoj tački navodite opis energetskih planova u SBK npr. hidrocentrale i sl.) te također nije naveden opis faune niti zaštićenih dijelova prirode na konkretnom području 

3. U tački C1.8. Da li postoji mogućnost djelotvornog smanjivanja utjecaja  - dopuniti sa mjerama u fazi izgradnje i mjerama u fazi eksploatacije. Kako ste u tački C1.3 naveli utjecaje koji su identifikovani, za sve je potrebno propisati adekvatne mjere koje će predmetne negativne utjecaje svesti na minimum ili u potpunosti otkloniti. (npr. u tački C1.3. ste naveli „Tokom korištenja zahvata do potencijalnih negativnih uticaja može doći u slučaju isticanja ulja i ostalih zagađujućih materija iz trafostanica, te isticanja ulja iz vjetroagregata, što za posljedicu može imati njihovo procjeđivanje u tlo i podzemlje. Pri tome standardna izvedba vjetroagregata spriječava eventualno isticanje ulja iz kućišta u tlo, budući da se ono skuplja u samom vjetroagregatu. Osim toga, projektom treba biti predviđena izvedba sistema odvodnje oborinskih voda na području trafostanice s energetskog transformatora i internog puta. Sistem uključuje separator ulja i masti za slučaj nekontroliranog ispuštanja ulja iz energetskog transformatora. Vanjske, čiste oborinske vode, skupljaju se obodnim kanalima i putem izljevnih građevina ispuštaju na teren. Oborinske vode s krovova objekata, ispuštati će se na uređeni teren. Također, rizici od onečišćenja navedenim tvarima uslijed akcidentnih situacija značajno su smanjeni, odnosno mogu se očekivati s malom vjerojatnoćom pojavljivanja, provedbom nadzora rada VE, primjenom ispravnih operativnih i sigurnosnih postupaka, te pravovremenim uklanjanjem mogućih uzroka nesreća. Uzme li se u obzir sve navedeno, moguće je zaključiti da planirani zahvat neće uticati na promjenu dobrog stanja površinskih i podzemnih vodnih tijela na širem području zahvata, uz obaveznu primjenu mjera zaštite okoliša.“ Međutim u tački C1.8, gdje se propisuju mjere za smanjenje navodite sljedeće: „aktivnosti koje se odnose na smanjenje upotrebe vode ogledaju se prije svega u preventivnom održavanju cijele vodovodne instalacije (zamjena česmi, ventila, dihtunga i cjevovoda).“ Iz čega nije jasno na šta se tačno misli prilikom propisivanja mjera iz tačke C1.8.
4. Tačka C1.8. – dopuniti podnaslov Mjere za sprječavanje odnosno minimiziranje negativnih utjecaja na floru i faunu – nakon što se dopuni opis okoliša pod utjecajem projekta sa stavkom fauna, potrebno dopuniti ovu tačku sa adekvatnim mjerama kojim se utjecaj moze svesti na minimum.
Dopuna Zahtjeva za prethodnu procjenu utjecaja na okoliš, koju je izradila ovlaštena konzultantska kuća TQM d.o.o., Lukavac, broj: 0030-04/24, zaprimljena je u ovom federalnom ministarstvu 19.04.2024. godine.
Sve argumentovane primjedbe zainteresiranih subjekata ugrađene su u dispozitiv ovog rješenja u tački 3. Mjere zaštite okoliša.
Tačka 1. ovog rješenja zasnovana je na tome da je ovo Ministarstvo u skladu sa članom 71. Zakona o zaštiti okoliša, ocijenilo na osnovu dostavljene dokumentacije i mišljenja nadležnih organa, a prema kriterijima iz Priloga IV. Uredbe, da planirani projekat neće imati značajan negativan uticaj na okoliš, te zbog toga nije potrebno provoditi postupak procjene uticaj na okoliš.
Tačka 2. ovog rješenja, propisana je u skladu sa članom 7. stav (2) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš, kojim je propisan sadržaj rješenja.

Tačka 3. ovog rješenja, propisana je u skladu sa članom 7. stav (3) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš, kojim je propisano da rješenje o prethodnoj procjeni uticaja na okoliš, na osnovu provedenog postupka prethodne procjene uticaja na okoliš, može sadržavati i mjere zaštite okoliša. 

Tačka 5. ovog rješenja, propisana je u skladu sa članovima iz poglavlja IX Zakona o zaštiti okoliša.
Tačka 6. upućuje investitora na dalje postupanje u pribavljanju neophodnih saglasnosti i dozvola
Tačkom 7. daje se tumačenje da za predmetni projekat nije potrebno pribaviti okolišnu dozvolu.
Tačka 8. ovog rješenja, propisana je u skladu sa članom 84. Zakona o zaštiti okoliša gdje su propisane opšte obaveze operatora u vezi sa zaštitom okoliša, a koji se trebaju ispuniti tokom izgradnje, rada, održavanja i prestanka rada pogona  i postrojenja.
Tačka 9. ovog rješenje definiše nadležnost za inspekcijski nadzor prema ovom rješenju.
Tačka 10. ovog rješenja propisana je u skladu načelima i obavezama propisanim Zakonom o upravljanju otpadom („Službene novine Federacije BiH“, broj: 33/03, 72/09 i 92/17) i Pravilnikom o upravljanju otpadnim uljima ("Službene novine Federacije BiH", broj: 94/21).
Tačkom 11. Definisani su uslovi važenja ovog Rješenja.
Izrada studije nije potrebna iz razloga što obzirom na lokaciju projekta, obilježja i moguće uticaje projekta, a koji su sadržani u zahtjevu dostavljenom na propisanom obrascu, potom uzimajući u obzir kriterije iz Priloga IV. Uredbe, te uzimajući u obzir zaprimljena mišljenja javnosti i nadležnih organa, ovo Ministarstvo smatra da uz primjenu postojećih relevantnih propisa iz područja zaštite okoliša, te primjenom mjera iz tačke 3. dispozitiva,  predmetni projekat neće imati značajan uticaj na okoliš.
Polazeći od izloženog činjeničnog stanja i izvršene ocjene izvedenih dokaza, a na osnovu člana 71. Zakona i člana 7. stav (1) tačka a) i stava (3) Uredbe, riješeno je kao u dispozitivu ovog Rješenja.

Uputa o pravnom lijeku: Ovo rješenje je konačno u upravnom postupku i protiv njega nije dopuštena žalba, ali se može pokrenuti upravni spor tužbom pred Kantonalnim sudom u Sarajevu u roku od 30 dana od dana prijema ovog rješenja. Tužba se podnosi u dva istovjetna primjerka i sudu se dostavlja neposredno ili mu se šalje preporučeno poštom. Uz tužbu se prilaže ovo rješenje u originalu ili prepisu.

